
Përmbledhje ekzekutive 

 

Kushtetuta ndalon diskriminimin fetar dhe parashikon liri fetare që u 

nënshtrohen kufizimeve për të siguruar rend publik, shëndet dhe siguri ose për 

t’i mbrojtur të drejtat e të tjerëve. Ligji nuk i lejon grupet fetare të regjistrohen 

si subjekte ligjore, duke krijuar kështu pengesa për ta në përmbushjen e 

detyrave ditore. Qeveria ndërmori hapa për ta avancuar një projektligj që do të 

lejonte regjistrimin e grupeve fetare me më shumë se 50 anëtarë. Protestuesit 

shqiptarë, gjoja të organizuar nga politikanët, i gjuajtën me gurë dhe u përpoqën 

t’i pengonin pelegrinët ortodoksë serbë për të marrë pjesë në meshën e 

krishtlindjes dhe për ta kremtuar Festën e Zonjës së Bekuar në Gjakovë. Kisha 

ortodokse serbe (KOS) tha se Këshilli për Zbatim dhe Monitorim (KZM), i 

themeluar për t’i mbrojtur objektet fetare të KOS-it dhe për t’i gjykuar kontestet 

ku përfshihej KOS-i, nuk funksionoi mirë. Qeveria miratoi një strategji dhe plan 

veprimi kombëtar për t’iu kundërvënë ekstremizmit të dhunshëm, që përfshinte 

bashkëpunimin me komunitetin mysliman. Qeveria ndërmori disa masa për ta 

promovuar tolerancën fetare dhe dënoi vandalizimin e shtëpive të adhurimit 

fetar të pakicave. Grupet fetare thanë se autoritetet komunale shpesh nuk i 

trajtonin njëlloj grupet, posaçërisht në lidhje me ofrimin dhe mbrojtjen e pronës 

fetare. 

 

Persona të panjohur vendosën një mjet shpërthyes, të cilin policia e çaktivizoi, 

mu para festës së Shën Trinit në gërmadhat e manastirit të Shën Trinit në fshatin 

Mushtisht në komunën e Suharekës. Në disa raste, pronat fetare të KOS-it u 

vandalizuan, përkundër mbrojtjes nga qeveria për 24 objekte fetare. Pati edhe 

disa incidente të vandalizmit kundër pronave të komunitetit sufi, katolik dhe 

hebraik. 

 

Përfaqësues të Ambasadës së SHBA-së shpesh u takuan me zyrtarë qeveritarë 

për ta nxitur tolerancën fetare, miratimin e legjislacionit për të lejuar 

regjistrimin e institucioneve fetare dhe zbatimin e plotë të ligjit për mbrojtjen e 

objekteve fetare. Ambasada sponsorizoi vizitën e një kapelani mysliman nga një 

Universitet Jezuit në SHBA, i cili iu drejtua xhamive, medreseve dhe qindra 

imamëve dhe studentëve të drejtësisë për t’iu kundërvënë thirrjeve për 

ekstremizëm të dhunshëm. Ambasada bashkësponsorizoi një konferencë mbi 

tolerancën ndërfetare për t’iu kundërvënë ekstremizmit të dhunshëm. 

 

Seksioni I. Demografia fetare 

Qeveria e SHBA-së vlerëson se numri i përgjithshëm i popullsisë është 1,9 

milionë banorë (vlerësim i korrikut të vitit 2015). Të dhënat e regjistrimit nga 

viti 2011 tregojnë se 95,6 për qind e popullsisë identifikohen si myslimanë, 2,2 

për qind si katolikë romanë dhe 1,4 për qind si serbë ortodoksë. Bojkotimi i atij 

regjistrimi nga ana e serbëve rezultoi në llogaritje shumë më të ulët të anëtarëve 

të KOS-it, ndërsa protestantët dhe qytetarët pa përkatësi fetare thanë se 

padrejtësisht ishin klasifikuar si myslimanë nga personat që bënin regjistrimin e 

përgjithshëm. Kategoritë e regjistrimit “Tjetër”, “Asnjë” ose “S’ka përgjigje”, 

secila përbën më pak se një për qind. 

 

Pjesa më e madhe e popullatës myslimane i takon shkollës Hanafi, ndonëse një 

numër i tyre ndjekin traditat Sufi. Shumica e anëtarëve të KOS-it jetojnë në 

enklava serbe ose në rajone veriore. Bashkësitë më të mëdha katolike jetojnë në 

Gjakovë, Janjevë, Klinë, Prishtinë dhe Prizren. Popullata të vogla protestantësh 

jetojnë në qytete, por përqendrimi i tyre më i madh është në Prishtinë. 

Bashkësia hebraike jeton kryesisht në Prizren. 

 

Feja dhe përkatësia etnike janë shpesh të lidhura, me serbët që në përgjithësi i 

takojnë KOS-it, ndërsa pjesa më e madhe e shqiptarëve janë myslimanë. 

 

Seksioni II. Statusi i respektimit të lirisë fetare nga Qeveria 

 

Korniza ligjore 

 

Kushtetuta pohon të drejtën e lirisë së ndërgjegjes dhe fesë për të gjithë 

qytetarët, përfshirë të drejtën për ta ndërruar, shprehur apo për të mos e shprehur 

besimin fetar, për ta ushtruar fenë apo për të mos e ushtruar fenë, dhe për t’iu 

bashkuar apo refuzuar për t’iu bashkuar një bashkësie fetare. Këto të drejta u 

nënshtrohen kufizimeve për shkak të sigurisë dhe rendit publik ose për ta 

mbrojtur shëndetin apo të drejtat e të tjerëve. Kushtetuta parashikon ndarjen e 

bashkësive fetare nga institucionet publike, përfshirë të drejtën e grupeve fetare 

për t’i rregulluar në mënyrë të pavarur organizatat, aktivitetet dhe ceremonitë e 

tyre, dhe të drejtën për të themeluar shkolla dhe institucione bamirësie. Ajo 

garanton të drejta të barabarta për të gjitha bashkësitë fetare, përcakton që vendi 

është shtet laik dhe neutral lidhur me fenë, siguron mbrojtjen dhe ruajtjen e 

trashëgimisë së vet fetare, dhe ndalon diskriminimin e bazuar në fe. 

 

Kushtetuta parashikon zyrën e Avokatit të Popullit, e cila është përgjegjëse për 

monitorimin e lirisë fetare, ndër të drejta të tjera të njeriut. Kushtetuta lejon 

kufizime për lirinë e fjalës apo për organizim dhe aktivitete për ta penguar 

nxitjen e urrejtjes apo dhunën në baza fetare. Ajo thekson që shteti do t’i 

ndërmarrë të gjitha masat e nevojshme për t’i mbrojtur individët që mund të 

jenë subjekt i kërcënimit, armiqësisë, diskriminimit apo dhunës për shkak të 

identitetit të tyre fetar. 

 

Ligji nuk parashikon mekanizëm ligjor apo udhëzim specifik për regjistrim të 

grupeve fetare për të fituar status ligjor, por gjithashtu nuk kërkon që grupet të 

regjistrohen. Ligji thekson që nuk ka fe zyrtare, por i cek pesë bashkësi 

“tradicionale” fetare: Bashkësinë Islame të Kosovës (BIK), KOS-in, kishën 

katolike, bashkësinë hebraike dhe kishën ungjillore (protestante). Ligji nuk 

parashikon mbrojtje apo përfitime shtesë për këto pesë grupe. 

 

Sipas ligjit, institucionet e arsimit publik do të përmbahen nga mësimdhënia 

fetare apo aktivitete të tjera që përhapin një fe specifike 

 

Ligji parashikon mbrojtje për zonat e veçanta të mbrojtura fetare e kulturore 

(ZVM) në bazë të rëndësisë fetare e kulturore duke kufizuar aktivitetet në afërsi 

që mund ta dëmtojnë mjedisin e tyre historik, kulturor apo natyror. Sipas ligjit, 

KZM gjykon kontestet lidhur me ZVM-të dhe çështje të tjera që kanë të bëjnë 

me trashëgiminë fetare e kulturore të KOS-it. Ky mandat përfshin mbrojtjen e 

trashëgimisë së KOS-it, siç përfshihet në Ligjin për fshatin Hoçë e Madhe dhe 

në Ligjin për qendrën historike të Prizrenit. KZM përfshin Ministrinë e Mjedisit 

dhe Planifikimit Hapësinor (si bashkëkryesuese), Ministrinë e Kulturës, Rinisë 

dhe Sportit, KOS-in, Përfaqësuesin Special të Bashkimit Evropian (si 

bashkëkryesues) dhe Organizatën për Siguri dhe Bashkëpunim në Evropë 

(OSBE). 

 

Praktikat qeveritare 

 

Përkundër masave të qeverisë për ta parandaluar dhunën shoqërore dhe 

vandalizmin ndaj bashkësive fetare të pakicave, ato vazhduan. Qeveria u 

angazhua me ekspertë ligjorë nga bashkësitë fetare për ta trajtuar mungesën e 

një mekanizmi për regjistrim të grupeve fetare. Grupet fetare të pakicave 

vazhduan të përjetojnë probleme për marrjen e pronës për kisha dhe varreza, 

sepse komunat dështonin të vepronin sipas kërkesave. Disa konteste të vjetra 

mbi pronësinë e pronës fetare mbetën të pazgjidhura.  

 

Më 6 janar, disa qindra protestues shqiptarë, të organizuar nga një organizatë 

lokale për persona të zhdukur, me mbështetjen e partisë politike opozitare 

Vetëvendosje dhe të politikanëve vendës, e gjuajtën me gurë dhe topa bore një 

autobus me pelegrinë serbë dhe persona të zhvendosur që ktheheshin në 

përpjekje për të marrë pjesë në shërbime në kishën e Zonjës së Bekuar në 

Gjakovë. Një prani e madhe e policisë i mundësoi priftit të KOS-it ta mbante 

liturgjinë në kishë. Nuk pati aktakuza të ngritura në gjykatën e Gjakovës lidhur 

me këtë incident, megjithatë, prokuroria lokale ia dërgoi një rast të hapur 

prokurorisë speciale në Prishtinë për ndjekje të mundshme penale. E njëjta kishë 

e KOS-it u ngjyros me sprej më 10 dhe 17 janar me grafitë të UÇK-së. Në të 

njëjtin lokacion, më 28 gusht, 160 pelegrinë serbë dhe persona të zhvendosur që 

e kremtonin festën e Zonjës së Bekuar u konfrontuan me protestues të 

Vetëvendosjes, të cilët gjuajtën gurë, fishekzjarrë dhe ngjyrë të kuqe në drejtim 

të policisë, e cila u përgjigj me gaz lotsjellës. Policia arrestoi një person. Asnjë 

pelegrin nuk u lëndua. 

 

Më 7 nëntor, policia i shoqëroi qindra serbë të zhvendosur të Kosovës për t’i 

vizituar varrezat dhe kishat e KOS-it nëpër tërë vendin për ta përkujtuar Ditën e 

të gjithë të shenjtëve. Nuk u raportua për incidente. 

 

Udhëheqës të BIK-ut, të komunitetit katolik, hebraik, protestant, të KOS-it dhe 

të Bashkësisë së Tarikateve të Kosovës (BTK, një organ i Sufit) vazhduan ta 

kritikojnë qeverinë për dështimin e saj për ta përfunduar projektligjin për 

ndryshimin e ligjit për lirinë fetare. Ndonëse shumë grupe thanë se gjetën 

metoda alternative për t’i kryer punët e veta, shumica raportuan për vështirësi në 

regjistrimin e pronës dhe të automjeteve, në hapjen e llogarive bankare dhe 

pagimin e tatimeve në pagat e punëtorëve. Disa komunitete fetare hapën llogari 

bankare që nuk ishin në emër të komuniteteve të tyre dhe Kisha Ungjillore 

Protestante e Kosovës mori një numër tatimor nga qeveria për t’i paguar tatimet 

sikur të ishte biznes. Megjithatë, disa komunitete thanë se e kishin vështirë t’i 

kryenin detyrat themelore financiare. Më 4 shtator, përfaqësues të Zyrës së 

Kryeministrit u takuam me komunitetet fetare dhe u pajtuan ta dërgojnë në 

parlament projektligjin për lirinë fetare. Projektligji ishte i bazuar në 

konsultimet e zhvilluara me të gjitha komunitetet fetare gjatë disa viteve të 

kaluara dhe ishte në pajtim me rekomandimet e vitit 2014 nga Këshilli i 

Evropës. Më 30 nëntor, parlamenti nuk e miratoi projektligjin, duke ia kthyer 

prapa qeverisë, e cila nuk ndërmori asnjë veprim shtesë lidhur me të gjatë vitit. 

 

Disa zyrtarë të shkollave zbatuan një udhëzim administrativ të lëshuar më herët 

nga Ministria e Arsimit, Shkencës dhe Teknologjisë që ua ndalonte nxënëseve 

të shkollave fillore e të mesme veshjen e shamive në pronat shkollore; të tjerët 

nuk e zbatuan. 

 

Zyra e Avokatit të Popullit nuk pranoi asnjë raport që ndonjë shkollë ua ndaloi 

nxënëseve ta vijonin mësimin gjersa mbanin veshje fetare, si shami. Sipas BIK-

ut, shkollat publike nuk përjashtuan asnjë nxënëse për shkak të mbajtjes së 

shamisë gjersa e vijonin mësimin.  

 

Grupet fetare thanë që autoritetet qeveritare nuk ndërmorën masa për të siguruar 

që komunat do t’i trajtonin njëlloj organizatat fetare në çështje pronësore, 

posaçërisht në lidhje me kisha e varreza. Protestantët thanë që komunat nuk u 

kishin dhënë tokë për varreza, as që i kishin shqyrtuar kërkesat e tyre për të 

ndërtuar kisha në tokën në pronësi të komunitetit. Në debatin publik të 18 

nëntorit, të organizuar nga autoritetet e komunës së Prishtinës për ta shqyrtuar 

një kërkesë të komunitetit protestant për një vend të ri për varreza, partitë 

politike shprehën mbështetje për këtë nismë, por fajësonin njëra-tjetrën për 

dështimin për ta miratuar kërkesën e komunitetit. Varrezat ekzistuese hebraike 

dhe disa varreza ortodokse serbe ishin në gjendje të keqe, të parat për shkak se 

komuniteti i tyre ishte tepër i vogël për t’i mirëmbajtur ato, dhe të dytat për 

shkak se anëtarët e KOS-it ishin zhvendosur nga zonat ku gjendeshin varrezat. 

Ndonëse komunat mbanin të drejtën për të gjitha varrezat, ato nuk kujdeseshin 

gjithmonë për to. 

 

Udhëheqësit protestantë u takuan me udhëheqës të Zyrës së Presidentit, të 

Avokatit të Popullit, udhëheqës të komunitetit fetar, dhe zyrtarë të qeverisë 

qendrore dhe lokale, përfshirë kryetarin e Prishtinë z. Shpend Ahmeti, për t’i 

diskutuar çështjet pronësore. Zyrtarët komunalë në Ferizaj, Gjakovë dhe 

Mitrovicë jugore refuzuan të takoheshin. Zyrtarët komunalë në Gjilan u takuan 

me udhëheqës të kishës protestante si pjesë e një procesi më të gjerë, të 

ndihmuar nga OSBE-ja, ku përfshiheshin edhe komunitetet e tjera fetare. 

Udhëheqësit protestantë në Prishtinë dhe Gjakovë thanë se ballafaqoheshin me 

kufizime në mbajtjen e shërbimeve mortore protestante në varrezat e 

kontrolluara nga BIK-u dhe kisha katolike. 

 

Përfaqësues të Kishës Ungjillore Mesia në Prishtinë raportuan që autoritetet 

komunale nga Vetëvendosje refuzuan të lëshonin leje për ndërtimin e një 

shtëpie të adhurimit përkundër punës së kishës me inxhinierët komunalë për të 

siguruar që prona dhe planet i përmbushnin kërkesat ligjore. 

 

Më 12 qershor, kolegji i apelit i Dhomës së Posaçme të Gjykatës Supreme 

(DHPGJS) për Çështje të Privatizimit vendosi që nuk kishte juridiksion në një 

kontest pronësor, në të cilin përfshiheshin mbi 23 ha tokë, mes Manastirit të 

Deçanit dhe një ndërmarrjeje, në pronësi shoqërore të kohës së Jugosllavisë, të 

mbështetur nga komuna e Deçanit. Kolegji i DHPGJS-së vuri mënjanë një 

aktgjykim të DHPGJS-së të vitit 2012 duke zbatuar një marrëveshje të vitit 

2009. KOS-i theksoi se vendimi ia shkelte të drejtat kushtetuese për gjykim të 

drejtë dhe të paanshëm, barazi, mbrojtje të pronës, mjete juridike dhe mbrojtje 

gjyqësore të të drejtave. KOS-i e dorëzoi një ankesë në Gjykatën Kushtetuese 

më 3 nëntor. Më 3 dhjetor, Gjykata Kushtetuese ndaloi ndërtimin e ri në tokën 

kontestuese derisa ta shqyrtonte rastin dhe i lejoi KOS-it ta përdorte dhe 

punonte pronën aktuale deri më 31 maj 2016. 

 

Më 30 janar, siç kërkohet me ligj, komuna e Rahovecit themeloi një këshill për 

mbrojtjen e 13 kishave mesjetare të KOS-it në fshat. 

Agjencia e Kosovës kundër Korrupsionit dhe zyra të tjera qeveritare vazhduan 

ta zinin ndërtesën e zotëruar nga KOS-i pa paguar qiranë e vendosur me një 

vendim të Kryeministrit të vitit 2011. Qeveria ndërpreu pagesën e dakorduar 

ndaj KOS-it në vitin 2014. Qeveria tha se ndërtesa nuk zotërohej nga KOS-i dhe 

Agjencia Kosovare e Pronës u kishte thënë më herët medieve se Instituti për 

Mbrojtjen e Monumenteve Historike zotëronte pronën. 

 

Zyrtarët e KOS-it shprehën kënaqësi me hedhjen poshtë nga Gjykata Themelore 

e Prishtinës, më 25 nëntor, të një padie të ushtruar nga Universiteti i Prishtinës 

(UP) për rrëzimin e kishës së shuguruar, por të papërfunduar, të Krishtit 

Shpëtimtar dhe bartjen e tokës tek universiteti. Përfaqësuesit e UP-së nuk 

erdhën në seancë, gjë që e shtyri gjykatën ta konsideronte padinë të tërhequr. 

Zyrtarët e KOS-it shprehën brenga rreth deklaratave në media dhe nga partitë 

politike ku kisha quhej “e paligjshme”. Në qershor, KOS-i u ankua që 

adoleshentët e kishin përdorur kishën si “objekt ngjitjeje”. 

 

Më 9 nëntor, Gjykata Themelore e Prishtinës vendosi në favor të Kishës 

Katolike në një kontest pronësie me komunën rreth pronës që gjendet afër 

Katedrales Nëna Terezë. 

 

KOS-i tha që ministri i Kulturës, Rinisë dhe Sporteve (KRS) u përpoq ta 

sabotonte mandatin e KZM-së duke hedhur poshtë publikisht nevojën për atë 

komision. KOS-i gjithashtu theksoi se KZM-ja nuk funksiononte mirë dhe nuk 

ishte takuar që nga qershori. 

 

KOS-i shprehu shqetësim rreth projektligjit për trashëgimi kulturore, që u 

miratua nga qeveria më 1 prill dhe nga parlamenti në shqyrtimin e parë më 29 

prill. KOS-i theksoi se ligji do ta anulonte autonominë e KOS-it siç garantohet 

me ligj dhe do ta përjashtonte atë për të vendosur në mënyrë të pavarur për 

restaurimin dhe rinovimin e ndërtesave të veta. Qeveria e tërhoqi projektligjin 

më 6 maj dhe u pajtua ta rihartonte legjislacionin në koordinim me BE-në. Në 

gusht, qeveria gjithashtu qarkulloi një projekt-strategji kontroverse mbi 

trashëgiminë kulturore për periudhën 2015-2025, që nuk përfshinte mbrojtje 

unike kulturore dhe historike për KOS-in. 

 

Ndonëse ligji ndalon arsimin fetar në shkolla publike, qeveria qendrore financoi 

edukatën islame në medresetë e BIK-ut në Prishtinë, Prizren dhe Gjilan. Asnjë 

organizatë tjetër fetare nuk mori mjete financiare nga qeveria për edukim fetar. 

Disa anëtarë të grupeve të tjera fetare dhe përfaqësues jofetarë shprehën brenga 

rreth financimit të arsimit fetar nga qeveria. 

Serbët e Kosovës e vijonin mësimin në shkolla publike që punonin me program 

mësimor të hartuar nga qeveria e Serbisë, të bazuar në ligjet e Kosovës për 

arsim dhe në koordinim me Ministrinë e Arsimit të Kosovës. Ky program 

përfshinte opsionin e edukatës fetare apo qytetare në gjuhën serbe. Shumica e 

serbëve të Kosovës zgjodhën të pranonin edukatën fetare ortodokse serbe. 

Qeveria e Serbisë i financonte pagat e të gjithë mësimdhënësve në shkollat në 

gjuhën serbe, përfshirë instruktorët fetarë. Qeveria e Kosovës i plotësoi pagat e 

disa mësimdhënësve në shkollat në gjuhën serbe. 

 

Njësia e policisë për mbrojtje të specializuar të objekteve të trashëgimisë 

kulturore e fetare ofroi siguri 24-orëshe në 24 objekte anembanë vendit. 

Përkundër kësaj mbështetjeje, vjedhjet dhe vandalizmi në objektet e KOS-it 

vazhduan. 

 

Si pjesë e programit të vet Interfaith Kosova, qeveria ndërmori një sërë nismash 

për ta mbështetur tolerancën fetare. Ueb sajti Interfaith Kosova, që ofronte 

lajme për të gjitha komunitetet fetare në vend, e mbështeste dialogun e shtuar 

ndërmjet bashkësive fetare, shoqërisë civile dhe publikut. Ministria e Punëve të 

Jashtme organizoi konferencën e katërt ndërkombëtare ndërfetare prej 28-30 

maj, ku temë diskutimi ishte dialogu ndërfetar dhe kundërshtimi i terrorizmit të 

dhunshëm. 

 

Pas protestave të dhunshme kundër pelegrinëve fetarë ortodoksë serbë, që 

ndodhën më 6 janar, Presidentja Atifete Jahjaga dhe Kryeministri Isa Mustafa e 

vizituan manastirin e Deçanit më 7 janar dhe bënë thirrje për tolerancë dhe 

bashkëjetesë paqësore. 

 

Gjatë konferencës së përbashkët për shtyp, më 31 tetor, kryeministri dhe 

ministri i KRS-së ofruan garanci se toka e KOS-it nuk do të eksproprijohet dhe 

premtuan që KOS-i do të ketë liri të plotë për ta përdorur tokën e vet. Të dy 

zyrtarët cituan legjislacionin ekzistues që ofron masa të veçanta mbrojtëse, 

përfshirë sigurinë fizike, për objektet e KOS-it. 

 

Qeveria miratoi një strategji për ta luftuar ekstremizmin e dhunshëm dhe një 

plan veprimi shtesë më 19 shtator që detajonte një plan 5-vjeçar për ta ndaluar 

atë që qeveria e perceptonte si kërcënim në rritje e sipër të ekstremizmit të 

dhunshëm përmes një qasjeje mbarëqeveritare, duke theksuar rolin e palëve të 

interesuara lokale dhe të shoqërisë civile, përfshirë BIK-un. 

 

Seksioni III. Statusi i respektit shoqëror për lirinë fetare 

 

Pati raste të dhunës mbi baza fetare, të ndërhyrjes në pelegrinazhe fetare, të 

fjalimit urrejtës dhe vandalizmit. Pasi feja dhe përkatësia etnike shpesh janë të 

lidhura ngushtë, kategorizimi i shumë incidenteve si incidente të bazuara në 

identitet fetar është i vështirë. 

 

Policia çaktivizoi një mjet shpërthyes më 31 maj mu para kremtimit të festës së 

Shën Trinit në gërmadhat e manastirit të Shën Trinit në fshatin Mushtisht në 

komunën e Suharekës. Policia ofroi mbrojtje gjatë kremtimit, që përfshinte 

pjesëmarrjen e pelegrinëve të zhvendosur. 

 

Më 13 nëntor, BTK tha se dervishët e tyre ishin “përjashtuar me zë të lartë” nga 

xhamia Pehlivan në Pejë nga imami Enes Goga, i cili u arrestua në shtator të 

vitit 2014 për predikim të ekstremizmit, jotolerancës fetare dhe urrejtjes racore. 

Shehu i tarikatit Halveti, Ardijan Juniku, paraqiti ankesë në BIK duke theksuar 

që imami Goga e kishte shkelur ligjin për lirinë fetare dhe autonominë fetare të 

BTK-së. BTK gjithashtu shprehu shqetësim për një audio dosje të vendosur në 

You Tube më 13 nëntor, në të cilën imami Goga bënte thirrje për përjashtim të 

anëtarëve të BTK-së nga xhamitë e vendit. 

 

Më 3 shtator, mediet raportuan se një shqiptar i Kosovës nuk i la disa të rinj 

romë të Kosovës nga Janjeva të faleshin në xhaminë e sapo rinovuar. Një imam 

i pensionuar e zgjidhi situatën, duke i lejuar romët të hynin në xhami. 

 

KOS-i fajësoi mediet që i quanin përfaqësuesit e tyre “kriminelë” dhe i 

kontribuonin një klime të jotolerancës. BIK-u gjithashtu theksoi se mediet i 

portretizonin myslimanët në pikëpamje negative. 

 

Më 19 qershor, persona të panjohur shkatërruan murin që rrethon vendin e 

ndërtimit të një varreze të re katolike dhe kishën në fshatin Llapushnik në 

komunën e Gllogocit. Ky incident u pasua me protesta të udhëhequra nga 

banorët lokalë myslimanë dhe një imam i BIK-ut kundër vendimit të komunës 

së Gllogocit për të ndarë tokë për kishë dhe varreza. Më 23 qershor, kryetari i 

Gllogocit ndërpreu punën në objekt gjatë Ramazanit. Më 25 qershor, Kuvendi 

Komunal i Gllogocit votoi në favor të përdorimit të tokës për varrezë dhe kishë, 

duke cituar garancitë kushtetuese. Puna në këtë projekt vazhdoi pa incidente. 

 

Deri në gusht, policia kishte regjistruar 34 incidente të uzurpimit të pronës, 

vjedhjes dhe dëmtimit ku përshiheshin objektet e KOS-it, kryesisht vandalizim 

ose vjedhje të objekteve të metalta që më vonë shiteshin për hekurishte. 

 

Vandalët ngjyrosën me sprej grafitë të UÇK-së në kishën e KOS-it në Lipjan 

më 10 janar dhe në shkollën e KOS-it për priftërinj Shën Qirili dhe Metodi në 

Prizren më 16 shkurt, dhe shkatërruan gurët e varreve të KOS-it në një fshat afër 

Obiliqit më 20 shkurt. 

Në qershor, një vandal i panjohur dëmtoi pllakën e selisë së komunitetit hebraik 

të Kosovës në Prizren. 

 

BTK raportoi se varri i shekullit XV i një femre Sufi, Shën Gjylfatyn në Pejë, 

ishte djegur në mëngjesin e 14 nëntorit. Struktura e varrit pësoi dëme të mëdha. 

Sipas BTK-së, myslimanët anti-Sufi e kishin sulmuar varrin edhe dy herë më 

parë. Policia i identifikoi dy të dyshuar, dhe procedurat penale ishin në vazhdim 

e sipër në fund të vitit për një incident në Teqen Saadi në Gjakovë. BTK 

raportoi se në dhjetor të vitit 2014, dy shqiptarë, njëri nga Kosova e tjetri nga 

Shqipëria, kishin hyrë me dhunë në Teqen Saadi, duke kërcënuar se 

“vahabistët” do t’i shkatërronin ndërtesat dhe varret e Tarikatit, sepse ato ishin 

“pagane”. 

 

Udhëheqës të grupeve të ndryshme fetare raportuan për marrëdhënie 

përgjithësisht të mira me njëri-tjetrin. Ata morën pjesë në diskutime e nisma të 

shumta ndërfetare. OSBE-ja koordinoi disa aktivitete mes grupeve fetare, 

përfshirë hartimin e një letre të përbashkët drejtuar institucioneve qeveritare me 

të cilën bënin thirrje për qasje të përmirësuar komunale ndaj mirëmbajtjes së 

varrezave. Në Gjilan, komuniteti fetar takohej me zyrtarë komunalë në baza 

tremujore, përmes një procesi të mundësuar nga OSBE-ja, që rezultoi në 

marrëveshje të re komunale për të paguar për shërbime varrimi, përfshirë ritet 

fetare, për rastet e mirëqenies sociale nga të gjitha komunitetet fetare. Komuna e 

Gjilanit caktoi një zyrtar për trajtimin e çështjeve fetare me komunitetet fetare. 

Zyrtari u pajtua ta financonte mirëmbajtjen e varrezave të BIK-ut, katolike dhe 

të KOS-it. Në fund të vitit, komuna ishte duke shqyrtuar një kërkesë nga 

komuniteti protestant për ta pasur varrezën e vet. Udhëheqës fetarë shqiptarë 

nga Mitrovica jugore vizituan kishën e Shën Demetrit dhe varrezat islame në 

Mitrovicën veriore. 

 

Seksioni IV. Politika e Qeverisë Amerikane 

 

Përfaqësues të Ambasadës së SHBA-së shpesh u takuan me zyrtarë qeveritarë, 

përfshirë Presidentin, kryetarin e Parlamentit dhe Kryeministrin, për ta nxitur 

miratimin e legjislacionit që do të lejonte regjistrimin e institucioneve fetare dhe 

për ta mbështetur zbatimin e plotë të ligjit mbi ZVM-të. Zyrtarët e Ambasadës 

nxitën dialogun e shtuar mes anëtarëve shqiptarë të qeverisë dhe shoqërisë civile 

me anëtarët e KOS-it. Ambasada mbështeti përpjekjet për zgjidhjen e kontestit 

pronësor në të cilin përfshihej Manastiri i Deçanit, dhe diskutoi çështjet 

pronësore të grupeve të tjera fetare me zyrtarë të qeverisë në më shumë se 

dhjetë raste. 

 

Zyrtarë të Ambasadës rregullisht diskutuan tolerancën fetare me udhëheqës të 

KOS-it, si dhe me komunitetin mysliman, katolik, protestant, tarikat dhe 

hebraik. I ngarkuari me punë shtroi iftar me disa imamë të BIK-ut dhe zyrtarë të 

lartë nga BTK-ja, KOS-i dhe komuniteti hebraik, gjatë të cilit zyrtarët e 

Ambasadës përsëritën zotimin e fuqishëm të SHBA-së për lirinë fetare në 

Kosovë. Imamët e BIK-ut diskutuan përpjekjet për ta mbështetur tolerancën 

brenda BIK-ut dhe hapat për t’iu kundërvënë ekstremizmit të dhunshëm. Ata 

gjithashtu diskutuan projektligjet për liri fetare dhe trashëgimi kulturore. 

 

Më 5-7 mars, Ambasada sponsorizoi vizitën e një kapelani mysliman nga një 

Universitet Jezuit në SHBA, i cili iu drejtua xhamisë së madhe në Prishtinë e 

Gjilan, medreseve në Prishtinë e Gjilan, studenteve në Fakultetin e Studimeve 

Islame, studentëve të Fakultetit Juridik të Universitetit të Prishtinës dhe 

tubimeve publike në Ferizaj e Kaçanik, dhe dha intervista për medie. Ky vizitor 

nxiti publikun për ta miratuar tolerancën ndërfetare dhe për t’iu kundërvënë 

thirrjeve për ekstremizëm të dhunshëm. Ai gjithashtu nxiti 250 imamë të BIK-ut 

që t’i dekurajojnë anëtarët e komuniteteve të tyre për të mos udhëtuar jashtë për 

t’iu bashkuar organizatave terroriste. Kryemyftiu e mbështeti këtë porosi, duke 

shtuar që BIK-u do të punojë kundër cilësdo përpjekje për të nxitur urrejtje. 

Vizitori dhe përfaqësues të Ambasadës gjithashtu u takuan me Presidenten 

Jahjaga për të diskutuar një gamë të gjerë të çështjeve që kanë të bëjnë me lirinë 

fetare. 

 

Ambasada bashkëfinancoi Konferencën Ndërkombëtare Ndërfetare 2015, e cila 

u përqendrua në luftimin e ekstremizmit të dhunshëm përmes përdorimit të 

medieve sociale. 

 

Në shtator, Ambasada organizoi seminare mbi tolerancën fetare për nxënësit e 

medreseve në Prishtinë, Prizren dhe Gjilan. Diskutimet u përqendruan në 

luftimin e ekstremizmit të dhunshëm fetar dhe përdorimin e kodeve morale me 

bazë fetare për t’i mbështetur proceset e vendimmarrjes etike. Më 17 nëntor, 

Ambasada ishte nikoqire e vizitës së një kapelani nga Forca e NATO-s për 

Kosovën, KFOR, dhe të një zyrtari nga kisha katolike për një diskutim mbi 

tolerancën fetare me studentë dhe mësimdhënës të Fakultetit të Studimeve 

Islame. 


